ՀԻՄՆԱՎՈՐՈՒՄ
«ԲԱԺՆԵՏՈՄՍԵՐԻ ԿԱՄ ԱՅԼ ԱՐԺԵԹՂԹԵՐԻ ՇՈՒԿԱՅԱԿԱՆ ԱՐԺԵՔԻ ԳՆԱՀԱՏՄԱՆ ԱՆՀՐԱԺԵՇՏՈՒԹՅՈՒՆԸ ԿԱՄ ՀՆԱՐԱՎՈՐՈՒԹՅՈՒՆԸ ՕՐԵՆՔՈՎ ՆԱԽԱՏԵՍՎԱԾ ԼԻՆԵԼՈՒ ԴԵՊՔԵՐՈՒՄ ԲԱԺՆԵՏՈՄՍԵՐԻ ԿԱՄ ԱՅԼ ԱՐԺԵԹՂԹԵՐԻ ԳՆԱՀԱՏՈՒՄՆ ԻՐԱԿԱՆԱՑՆՈՂ ԱՆՁԱՆՑ ԱՌԱՋԱԴՐՎՈՂ ՉԱՓԱՆԻՇՆԵՐԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը. 
Ազգային ժողովի կողմից 2026 թվականի մայիսի 11-ին ընդունվել է ««Բաժնետիրական ընկերությունների մասին» օրենքում փոփոխություններ և լրացումներ կատարելու մասին» օրենքը, որի 3-րդ հոդվածով «Բաժնետիրական ընկերությունների մասին» օրենքի 59-րդ հոդվածի 5-րդ մասը լրացվել է նոր՝ չորրորդ պարբերությամբ։ Ըստ այդմ՝ եթե բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը նախատեսված է օրենքով, ապա գնահատումը կարող է իրականացնել միայն Կառավարության սահմանած չափանիշներին համապատասխանող անձը։
Ներկայումս ՀՀ օրենսդրությամբ բացակայում են նման գնահատում իրականացնող անձանց առաջադրվող մասնագիտական և փորձառության հատուկ չափանիշները։ Հաշվի առնելով բաժնետոմսերի գնահատման կարևորությունը բաժնետերերի իրավունքների պաշտպանության հարցում՝ անհրաժեշտ է սահմանել այնպիսի չափանիշներ, որոնք կապահովեն գնահատման որակի և օբյեկտիվության բարձր մակարդակ։
2. Առաջարկվող կարգավորման բնույթը. 
Նախագծով առաջարկվում է սահմանել բաժնետոմսերի կամ այլ արժեթղթերի գնահատումն իրականացնող անձանց առաջադրվող հետևյալ չափանիշները.
1) Կազմակերպական-իրավական կարգավիճակը և մասնագիտացումը. Գնահատողը պետք է լինի «Աուդիտորական գործունեության մասին» օրենքի իմաստով աուդիտորական կազմակերպություն։
2) Գործունեության ծավալը. Գնահատմանը նախորդող տարվա գործունեության արդյունքներով աուդիտորական ծառայություններից հասույթը պետք է գերազանցած լինի 250 մլն դրամը։
3) Անկախությունը. Գնահատողը գնահատմանը նախորդող երեք տարիների ընթացքում չպետք է ծառայություն մատուցած լինի գնահատման պատվեր տվողին կամ այն ընկերությանը, որի բաժնետոմսերի կամ այլ արժեթղթերի շուկայական արժեքը գնահատվելու է (գնահատվող ընկերություն)։ Այս սահամանափակումը տարածվելու է նաև գնահատման պատվեր տվողի և գնահատվող ընկերության բաժնետերերին կամ մասնակիցներին ծառայություններ մատուցելու դեպքերի վրա։
4) Նույնականացումը. Չափանիշներին համապատասխանող կազմակերպությունների նույնականացման համար հիմք է ընդունվում մասնագիտացված կառույցի կայքում գնահատման պատվերի տրման ժամանակ հրապարակած ցանկը, որը ենթակա է թարմացման յուրաքանչյուր տարի՝ մինչև տվյալ տարվա հունիսի 1-ը:
3. Ակնկալվող արդյունքը. 
Նախագծի ընդունմամբ կապահովվի «Բաժնետիրական ընկերությունների մասին» օրենքի 59-րդ հոդվածի 5-րդ մասի չորրորդ պարբերության կիրառման համար անհրաժեշտ ենթաօրենսդրական կարգավորման ամրագրումը, որի արդյունքում բաժնետոմսերի կամ այլ արժեթղթերի շուկայական արժեքի գնահատման անհրաժեշտությունը կամ հնարավորությունը օրենքով նախատեսված լինելու դեպքերում նման գնահատումն իրականացնող անձանց առաջադրվող չափանիշները: Նախագծի ընդունմամբ կապահովվի աուդիտորական մասնագիտացված կազմակերպությունների ներգրավումը բաժնետոմսերի գնահատման գործընթացում։ Սահմանված շեմը (250 մլն դրամ հասույթ) և անկախության խիստ պահանջները երաշխավորում են գնահատման բարձր որակը, օբյեկտիվությունը և անաչառությունը։ Սա իր հերթին կնպաստի բաժնետիրական ընկերությունների բաժնետերերի, հատկապես՝ փոքր բաժնետերերի և ներդրողների իրավունքների ու օրինական շահերի պատշաճ պաշտպանությանը։
4. Նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտությունը, ինչպես նաև լրացուցիչ ֆինանսական միջոցների անհրաժեշտությունը. 
Նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ, ինչպես նաև պետական կամ տեղական ինքնակառավարման մարմինների բյուջեներում եկամուտների և ծախսերի էական ավելացում կամ նվազեցում չի նախատեսվում:
5. Կապը ռազմավարական փաստաթղթերի հետ. 
Նախագիծը բխում է Կառավարության 2022 թվականի հուլիսի 21-ի N 1133-Լ որոշմամբ հաստատված Հայաստանի Հանրապետության դատական և իրավական բարեփոխումների 2022-2026 թվականների ռազմավարության՝ Քաղաքացիական և քաղաքացիական դատավարության օրենսդրության բարեփոխումներ ռազմավարական նպատակից, որի ռազմավարական ուղղություններով սահմանված է նաև կորպորատիվ իրավահարաբերությունների շարունակական զարգացումը:
6. Նախագծի մշակման գործընթացում ներգրավված մարմինները. Նախագիծը մշակվել է Արդարադատության նախարարության կողմից։

